
Elektroniese Nuusbrief van die NG Kerk in KZN – Jaargang 8
29 Julie 2010
ASM: Pure Joy!
So sê Pieter Raath nadat hy KZN by die Algemene Sinodale Moderamen (ASM) verteenwoordig het. In dié vergadering is daar nogal heelwat hanteer, soos beplanning vir die volgende Algemene Sinodevergadering, Kerkhereniging, Kommunikasie, Evolusiedebat, Armoede  en SAPD...  Lees hier verder.
ASM : Pure Joy!
Die Algemene Sinode se Moderamen (ASM) het van 26 tot 28 Julie vergader by: Pure Joy Lodge – neffens Pretoria. By hierdie geleentheid het ons krities gekyk na die kerk, maar ook vir mekaar gesê: Pasop vir “NG bashing” soos Deon Maas nog anderdag op sy Maandagaandprogram gedoen het. 

Die krisis is net dat meer as te veel “lojale” NG lidmate ter wille van (vir my) onverklaarbare motiewe voor loop in hierdie “bashing”, terwyl daar daagliks die mees ongelooflike stories afspeel in sinodes, ringe, gemeentes en in individuele lidmate se lewens. 

Hierdie stories (joune ook) kan net “pure joy” bring in die lewens van medegelowiges. Daarom my vraag: Het jy as lidmaat, of julle as gemeente, die reg om jul mooi stories, waarmee God julle geseën het, net vir julle self te hou? Stuur dit vir die ePosduif en deel dit met ons. 

Tydens die ASM-vergadering by Pure Joy is baie tyd bestee aan volgende jaar se sitting van die Algemene Sinode. Ons wens is om effektief en roepingsgedrewe binne ons konteks besig te wees in ’n luisterstyl en met ’n missionêre fokus. 

Genoemde Sinodevergadering vind DV plaas op 10 tot 14 Oktober 2011. Op hierdie stadium is die “venue” en die verblyf opnuut in die onderhandelingsput. Ons sal diep moet skep om almal tevrede te stel en ons sak te pas. 

Daar is ook verskeie ander sake hanteer waarvan ek graag net die volgende uitlig:
· Die Algemene Sinode:

· Die ASM is steeds besig om te werk in die rigting van projekgedrewe sake eerder as verslaggedrewe items. 

· Wat ons graag op die tafel van die Algemene Sinode soek is produkte, eerder as verslae. Met ander woorde, ons wil projekte neem en afhandel eerder as wat ons sake, met koste, op die Algemene Sinode se agenda hou. Ons moet steeds prioriteite stel en dit afhandel. Ons moenie sake wat elders hoort op die Algemene Sinode se tafel “dump” nie.

· Die Sinode sal ook moet ruimte maak vir diversiteit op alle gebiede, maar sonder om ons kosbare Gereformeerde identiteit en eenheid te laat skade ly.

· Maar steeds moet die Algemene Sinode baie helder en baie duidelik lyne trek oor kernsake. 

· Kerkhereniging:

· WGGK (Die Wêreldgemeenskap van Gereformeerde Kerke) moet nog die gesprek oor eenwording tussen die VGKSA en die NG Kerk fasiliteer. Ons vertrou dat dit eersdaags sal waar word.

· Die NG Kerk is steeds van mening dat al vier die kerke saam hierdie pad van eenwording moet loop (RCA en NGKA ingesluit).

· Die ASM beplan om op streeksbasis opnuut na die Belharbelydenis te kyk as belydenis.

· Kommunikasie:

· ’n Nuwe kommunikasiebeleid is deur die ASM opgestel as beleid van die Algemene Sinode.  Hierdie beleid word gelees binne die roepingsverklaring van die Algemene Sinode van 2007.

· Alle kommunikasie van, en in die kerk moet deurentyd deursigtig en aktueel wees. 

· Ons kommunikasie moet voortdurend groot sensitiwiteit toon vir die Gereformeerde verstaan van ons Christelike geloof en vir die toepas van die luisterseisoen se beginsels.

· Kommunikasie moet met integriteit en sensitiwiteit inligting verskaf waar en wanneer moontlik.

· Ons moet steeds onderskei tussen amptelike en oop kommunikasie. Amptelike kommunikasie het mos maar sy kanale (oa die Kerkbode, webwerwe, elektroniese nuusbriewe en dies meer).  

· Die oop kommunikasie, ook deur al ons beskikbare kanale, moet deurgaans openhartig plaasvind maar met groot sensitiwiteit. 

· Al hierdie kanale en prosesse moet deurgaans geëvalueer en verbeter word. 

· Evolusie:

· Na persoonlike aanvalle in die pers op professor Piet Strauss oor sy standpunt oor evolusie, het die ASM ’n amptelike verklaring hieroor uitgereik. Hierdie verklaring vlieg verbatim saam met hierdie die ePosduif. 
· Kernfokus:

·  Die vergadering bevestig positief dat die verlossingsboodskap van Jesus Christus, soos wat dit in ons belydenisskrifte geleer word, steeds ’n kernfokus van die NG Kerk is. 
· Hierdie boodskap moet opnuut in eietydse Afrikaans omskryf word sodat elke lidmaat dit duidelik  verstaan. (Daar is ’n Taakspan wat hieraan werk).
· Hierdie Christologiese gesprek wil beslis nie ons Trinitariese Soteriologie (Verlossingswerk van die Drie-eenheid) verskraal nie. 
· Armoede:
· Die ASM wil ’n sistemies holistiese ondersoek instel na armoede in die land en hoe die NG Kerk nog meer effektief kan meehelp aan die verligting daarvan. 
· SAPD:
· ’n Span van 10 offisiere van die Polisiediens, onder leiding van Generaal Nomoyi, het die ASM-vergadering besoek met ’n versoek om met die NG Kerk ’n vennootskap te sluit in hulle poging om geweld nog meer effektief te bekamp. 
· Dit is betekenisvol dat die ontmoeting plaasgevind het in die berugte Kameeldriftgebied waar samewerking tussen die kerk en die SAPD al ’n navolgenswaardige model geskep het. 
· Van die leraars van Kameeldrift, wat baie suksesvol voorloop in die ontwikkeling en bestuur van die model, het ook die geleentheid bygewoon en ons in hul gemeentegrense verwelkom. Hulle hou oor vier weke weer ’n groot konferensie oor die saak. 
· Die SAPD het ons onder andere ingelig oor die versorging, ook en veral geestelik, van hulle lede. Die punt is, byna 80% van hulle lede gee hulle self op as Christene en meer as 18 000 lede van die SAPD is lidmate van die NG Kerk. 
· Hoewel die SAPD dié organisasie met die meeste voltydse kapelane ter wêreld is (byna 230), adverteer hulle komende naweek weer vir ekstra kapelane in ons Sondagkoerante. (Daar is ook 5 kapelane in die SAPD vir nie-christelike godsdienste). 
· Een van die versoeke van die SAPD is dat personeel by polisiestasies meer dikwels genooi word om eredienste in ons gemeentes amptelik by te woon met die oog op voorbidding vir, en ondersteuning aan, die lede van die mag.
· Gemeentes word ook versoek om polisiestasies meer dikwels te besoek (sonder klagtes) ter ondersteuning en bemoediging van die lede daar. 
· Van hulle kant nooi die SAPD die kerk om meer van hulle dienste gebruik te maak, ook in projekte wat die kerk aanpak. 
· Lidmate word ook aangemoedig om anoniem misdrywe of misstande aan te meld. Die telefoonnommers is by polisiestasies verkrygbaar.  

· Nadat generaal Nomoyi die vergadering toegespreek het is ’n ooreenkoms van groter samewerking deur haar en die voorsitter, prof Piet Strauss, onderteken. 
· Daarna het die Moderamen ’n kring om die offisiere gevorm, vir hulle gebid met “Laat Heer U seën op hul daal” as slotgebed. 
· Publieke getuienis:
· Die kerk se benutting van sy Parlementêre Lessenaar se positiewe deelname aan die proses van wetskrywing is en bly uiters nodig.   Maar die proses behoort uitgebrei te word tot Lessenaar vir Publieke Getuienis wat meer krities betrokke sal moet raak in ons staatsbestel. Die moontlike implementering van hierdie fokusverskuiwing word tans ondersoek. 
· Ondertussen gebruik ons Parlementêre Lessenaar alle geleenthede en vermoëns om positief rigting te help gee ten opsigte van die Wet op die Beskerming van Inligting en die Wet op Grondhervorming. 
Weer net baie dankie vir die voorreg om KZN op die ASM te verteenwoordig. Kom ons noem dit: Pure Joy!
Pieter Raath. 








